
 � Prezident İlham Əliyevin rəhbərliyi ilə son illərdə 

həyata keçirilən müasirləşmə strategiyası və uğurlu sosial-
iqtisadi  siyasət nəticəsində ölkədə yüksək iqtisadi artım 
dinamikası formalaşıb, dayanıqlı makroiqtisadi sabitlik 
şəraitində bu iqtisadi artımın sosial rifaha və yüksək həyat 
standartlarına sürətli transformasiyası baş verib, qeyri-
neft məhsullarının ixracının stimullaşdırılması diqqət 
mərkəzində saxlanılıb.

Azərbaycan Prezidenti 
İlham Əliyev Nazirlər Kabineti-
nin 2016-cı ilin birinci yarısının 
sosial-iqtisadi inkişafının yekun-
larına və qarşıda duran vəzifələrə 
həsr olunan iclasında ixracının 
stimullaşdırılması ilə bağlı deyib: 
"İdxaldan maksimum dərəcədə 
asılılığımızı aradan götürmək 
və ixrac potensialımızı artırmaq 
gələcək faliyyətimiz üçün priori-
tet istiqamət olmalıdır. Bununla 
paralel olaraq ixrac bazarlarının 
araşdırılması və müəyyən edilməsi 
istiqamətində də ciddi işlər aparıl-
malıdır".

Dövlət başçısı, həmçinin deyib 
ki, birjada satılan məhsullar üçün 
bazar axtarmağa ehtiyac yox-
dur: "Ancaq biz gərək indi digər 
məhsullar üçün rəqabətə girək. 
Çünki indi dünyada ixrac bazarları 
uğrunda böyük rəqabət aparılır. 
Böyük dövlətlər, böyük firmalar o 
bazarları böyük dərəcədə bölüblər. 
Ona görə də bu bazarlara girmək 
üçün gərək böyük səylər göstərək".

Prezident İlham Əliyev ixrac 
yönümlü iri sənaye müəssisələrinin 
yaradılması, kiçik və orta sahib-
karlığın gücləndirilməsi barədə 
müvafiq qurumlara tapşırıqlar 
verib: "Ölkədə dərman istehsalına 
başlanılması, sənaye mərkəzlərinin 
yaradılması, bu il Mingəçevirdə 
yüngül sənaye müəssisəsinin 
təməlinin qoyulması, hər bir ra-
yonun sənaye mərkəzinin yara-
dılması istiqamətində işlər davam 
etdirilir. Azərbaycanda xalçaçılıq 
sənayesinin, baramaçılığın və 
tütünçülüyün inkişafına dövlət 
dəstəyi bundan sonra da davam 

etdiriləcək".
Xatırladaq ki, cənab İlham 

Əliyevin qeyri-neft məhsullarının 
ixracının stimullaşdırılması ilə bağ-
lı müvafiq fərman və sərəncamına 
uyğun olaraq, İqtisadiyyat Nazir-
liyi tərəfindən kənd təsərrüfatı və 
emalı məhsullarına ixracla bağlı 
geri ödəmə mexanizminə, xari-
ci ölkələrə ixrac missiyalarının 
təşkil edilməsinə, xarici bazar-
ların araşdırılması və marketinq 
fəaliyyətinə, "Made in Azerbai-
jan" brendinin xarici bazarlarda 
təşviqinə, qeyri-neft məhsullarının 
ixracı ilə məşğul olan şəxslərə 
ixrac təşviqinin ödənilməsinə dair 
qaydaların layihələri hazırlanaraq 
aidiyyəti üzrə təqdim edilib. Bu-
nunla yanaşı, son vaxtlar ixrac pro-
sedurlarının sadələşdirilıməsi və 
xərclərin azaldılması istiqamətində 
bir sıra tədbirlər həyata keçirilib. 

Hazırda daxili bazarın qorun-
ması üçün qəbul olunan "Antidem-
pinq, kompensasiya və mühafizə 
tədbirləri haqqında" qanunun icrası 
istiqamətində tədbirlər həyata 
keçirilir. Həmçinin Azərbaycanda 

İxracın və İnvestisiyaların Təşviqi 
Fondu (AZPROMO) tərəfindən 
Azərbaycanın ixrac və investi-
siya imkanlarının təşviqi, yerli 
şirkətlərin biznes əlaqələrinin daha 
da genişləndirilməsi və ölkə iqtisa-
diyyatına investisiya qoyuluşunun 

təbliği istiqamətində işlər davam 
etdirilir.

Bütün bunların nəticəsidir ki, 
cari ilin yanvar-iyun aylarında ix-
rac olunan məhsul çeşidləri 25 faiz 
artıb. Hazırda logistik imkanların 
genişləndirilməsi məqsədilə Rusi-
ya Federasiyasının Yekaterinburq 
şəhərində Azərbaycanın növbəti 
Logistik Mərkəzinin yaradılmasına 
dair işlər aparılır.

Azərbaycanda qeyri-neft 
 məhsullarının ixracı 
stimullaşdırılarkən  aqrar sektorun 
inkişafına mühüm önəm verilir. 
Bununla bağlı hazırda pambıqçılıq, 
baramaçılıq, tütünçülük, üzümçü-
lük, çayçılıq, fındıqçılıq və xurma 
istehsalının inkişafı istiqamətində 
stimullaşdırma tədbirləri həyata 
keçirilir, adları çəkilən  sahələrdə 
fermerlərə güzəştli kreditlərdən 
və aqrolizinq xidmətlərindən daha 
geniş istifadə imkanları yaradılır, 
əkin sahələri genişləndirilir. Eyni 
zamanda, ərzaq təhlükəsizliyinin 
möhkəmləndirilməsində xüsu-
si əhəmiyyətə malik iri fermer 
təsərrüfatlarının, aqroparkların, in-

tensiv metodlara əsaslanan müasir 
təsərrüfatların yaradılmasına dövlət 
dəstəyi tədbirləri davam etdirilir.

Əhalinin ərzaq təminatını yerli 
istehsal hesabına daha da yaxşı-
laşdırmaq məqsədilə Prezident 
İlham Əliyevin tapşırığına uyğun 

olaraq, indiyədək respublikanın 19 
rayonunda 40 min hektardan artıq 
sahədə 30 iri fermer təsərrüfatı 
yaradılıb. Bu məqsədlə fermerlərə 
60,6 milyon manat güzəştli kredit 
verilib. Həmin təsərrüfatlarda 
müasir suvarma sistemləri qurulub. 
Hər hektardan məhsuldarlıq arpa 
və buğda üzrə 60 sentnerədək, 
qarğıdalıda isə 120 sentnerədək 
təşkil edir.

Dövlət başçısının tapşırı-
ğına uyğun olaraq, mövcud 
aqroparkların infrastukturunun 
təkmilləşdirilməsi, istehsa-
lın genişləndirilməsi, qabaqcıl 
texnologiyalara əsaslanan emal 
sahələrinin qurulması, eyni zaman-
da, yeni aqroparkların yaradılması 
istiqamətində işlər davam etdirilir. 
Bu məqsədlə aqroparklarda müasir 
istehsal, emal və infrastruktur 
müəssisələrinin yaradılmasına 
43 milyon manat güzəştli kredit 
verilib.

Azərbaycanda qeyri-neft 
məhsullarının ixracının stimullaş-
dırılması üçün respublikamızın 
xarici dövlətlərlə münasibətlərinin 

inkişaf etdirilməsi də mühüm önəm 
daşıyır. Bu məsələdə investisiya  
əməliyyatları mühüm rol oynayır. 
Bununla bağlı əvvəlcə Azərbaycan 
iqtisadiyyatına investisiya yatıran 
xarici ölkələrin fəaliyyətinə qısa 
nəzər salaq. Azərbaycana sərmayə 

qoyuluşunda Avropa ölkələri 
üstünlük təşkil edir. Son 12 ildə 
respublikamızda əsas kapitala 
yönəlmiş xarici investisiyaların 51 
faizi, qeyri-neft sektoruna qoyul-
muş xarici investisiyaların isə 36 
faizi bu  ölkələrin payına düşür. 
Sənaye, ticarət, kənd təsərrüfatı, 
nəqliyyat, bank işi və digər 
sahələrdə 1000-dən çox  Avropa 
şirkəti Azərbaycanda qeydiyyatdan 
keçib.

Respublikamıza investisiya 
qoyuluşuna marağın getdikcə art-
ması təsadüfi deyil. Çünki əvvəla 
Azərbaycanda makroiqtisadi sabit-
lik mövcuddur, Avropanın bir çox 
dövlətləri ilə ikiqat vergitutmanın 
aradan qaldırılması, sərmayələrin 
təşviqi və qarşılıqlı qorunması 
haqqında sazişlər imzalanmış, 
ölkə qanunvericiliyi beynəlxalq 
qanunvericiliyə uyğunlaşdırılmış, 
inzibati prosedurlar sadələşdirilib, 
şəffaf mexanizmlər tətbiq olunub, 

"elektron hökumət"in tətbiqi üçün 
zəruri tədbirlər görülüb. İkincisi, 
ölkəmiz, eyni zamanda, əlverişli 
coğrafi-iqtisadi mövqeyə, tranzit 
imkanlarına malikdir və genişmiq-
yaslı infrastruktur layihələri uğurla 
reallaşdırılır.

Yuxarıda sadalanan səbəblərə 
görə, Azərbaycan son illər xarici 
investisiyalar üçün ən cəlbedici 
ölkələrdən birinə çevrilib. Bu 
günədək Azərbaycan Respubli-
kası hökuməti ilə xarici dövlətlər 
arasında investisiyaların təşviqi 
və qarşılıqlı qorunması haqqında 
50-ə yaxın saziş imzalanıb. Məhz 
bunun nəticəsidir ki, təkcə ötən il 
ölkə iqtisadiyyatına 10,5 milyard 
dollar məbləğində xarici investi-
siya qoyulub. Bu investisiyaların 
yarıdan çoxu qeyri-neft sektoruna 
yönəldilib. 

Yeri gəlmişkən, beynəlxalq kre-
dit reytinq agentliyindən biri olan 
"Standard and Poors" tərəfindən 
Azərbaycana əvvəllər daha münbit 
iqtisadi şəraitdə verilən investisiya 
səviyyəli "BBB-" indiki həssas 
məqamda da saxlanılıb. Başqa 
sözlə, bu, qlobal iqtisadi artımın 
azalması, Azərbaycanın da daxil 
olduğu regionda mürəkkəb iqtisadi 

vəziyyət, xammal məhsullarının, 
o cümlədən neft və neft 
məhsullarının qiymətlərinin kəskin 
şəkildə aşağı düşməsi fonunda ölkə 
iqtisadiyyatının öz dayanıqlığını 
qoruyaraq sabit inkişaf kursunu 
davam etdirdiyinin əyani sübu-
tudur. “Standard and Poors”un 
belə qiymətləndirməsi  bütün 
dünyada maliyyə resurslarının 
məhdudlaşdığı, sahibkarların in-
vestisiya qoyuluşlarına son dərəcə 
ehtiyatlı yanaşdığı bir şəraitdə 
Azərbaycan üçün müsbət bir 
haldır. Həmin fakt, həmçinin regi-
onlarda əlverişli biznes və inves-
tisiya mühitinin formalaşması, iş 
adamlarının fəaliyyət imkanlarının 
genişlənməsi, bölgələrin istehsal 
potensialının səmərəli realizəsi, 
daxili istehsalın təşviq edilməsi ilə 
şərtlənir. Daxili investisiya qoyu-
luşlarının həcminin əhəmiyyətli 
dərəcədə artması, xaricdən maliyyə 
asılılığının minimuma endirilməsi, 
real sektorun, istehsalla məşğul 
olan müəssisələrin hərtərəfli 
dəstəklənməsi, daxili bazarın 
qorunması bu baxımdan xüsusi 
əhəmiyyət kəsb edir.

Yuxarıda deyilənlərdən belə 
bir qənaət hasil olur ki, son illərdə 
Azərbaycanda həyata keçirilən 
iqtisadi siyasət nəticəsində daxili 
və  xarici investisiyaların, qabaq-
cıl texnologiyaların, idarəetmə 
təcrübəsinin cəlbinə  diqqət  artıb, 
eyni zamanda, ölkədə bərqərar 
olmuş siyasi və makroiqtisadi 
sabitlik, investorların hüquqlarının 
etibarlı qorunması, əlverişli coğrafi 
mövqe, zəngin təbii ehtiyatlar, 
yüksək ixtisaslı işçi qüvvəsi 
Azərbaycanı daxili və xarici 
investisiyalar üçün ən cəlbedici 
ölkələrdən birinə çevirib. Bütün 
bunlar isə  qeyri-neft məhsullarının 
ixracının stimullaşdırılması baxı-
mından mühüm önəm daşıyır.

Vaqif BAYRAMOV, 
"Xalq qəzeti"

AZƏRBAYCANDA 
qeyri-neft məhsullarının 
ixracı stimullaşdırılır

Tam heyət Rio Oyunlarında 
möhtəşəm mübarizəyə hazırdır!

Dayanq ustalarımız taekvondonun tarixinə 
parlaq səhifə yazmaq əzmindədirlər

Azərbaycanda Taekvondo 
Federasiyası (ATF) 1992-ci 
ildə yaradılıb. Həmin vaxtdan 
etibarən  Azərbaycan dayanq 
ustaları bir çox beynəlxalq 
turnirlərdə iştirak ediblər. 
Ölkəmizdə bu döyüş növü 
üzrə əsas inkişaf 1999-cu 
ildə Azərbaycan Taekvondo 
Federasiyasına Kəmaləddin 
Heydərovun prezident 
seçilməsindən sonra başlayıb. 

Ötən illər ərzində taek-
vondo üzrə bir sıra beynəlxalq 
turnirlərin ölkəmizdə 
keçirilməsi bu idman növü-
nün respublikamızda daha 
da kütləviləşməsinə təkan 
vermişdir. 2003-cü ildə MDB 
ölkələrinin I Açıq Çempio-
natı, 2004-cü ildə Afina Yay 
Olimpiya Oyunlarına Avropa 
lisenziya turnirinin, 2005-ci 
ildə gənclər arasında, 2014-
cü ildə böyüklər arasında qitə 
çempionatlarının,  yeniyetmələr 
arasında dünya birinciliyi-
nin və bir sıra beynəlxalq 
turnirlərin ölkəmizdə təşkilini 
misal göstərmək olar.  Taek-
vondonun inkişafı üçün yalnız 
Bakıda deyil, regionlarda da 
səmərəli işlər görülür. İndi, 
demək olar ki, Azərbaycanın 
bütün bölgələrində yüksək 
ixtisaslı məşqçi - müəllimlər 
fəaliyyət göstərirlər. Olimpiya 
idman növü olan taekvondo 
Azərbaycanın bütün zonala-
rında inkişaf edir və hazırda 
bu növlə məşğul olanların sayı 
2000 nəfəri ötüb ki, onların da 
700 nəfərdən çoxu qara kəmər 
sahibidir. 

2000-ci illərdən başla-
yaraq taekvondo məktəbinin 
yetirmələri - Niyaməddin 
Paşayev, Elnur Amanov, Rəşad 
Əhmədov, Fəqan Umudov, 
Təvəkkül Bayramov, İlkin 
Şahbazov kimi dünya və qitə 
çempionatlarının mükafatçıları 
taekvondo idman növündə öz 
sözlərini demişlər. 

Azərbaycan taekvondo 
yığması ilk dəfə Afina Yay 
Olimpiya Oyunlarında iştirak 
edib. Yığmamız, təəssüf ki, 
indiyə qədər Olimpiya medalı 
qazana bilməyib. Millimizin 
Rio de Janeyro Yay Olimpiya 
Oyunlarında üstünlüklərindən 
biri ilk dəfə bu möhtəşəm 
oyunlarda tam heyətlə təmsil 
olunmasıdır. 

London Olimpiadasından 
ötən dörd il ərzində dayanq us-
talarımız beynəlxalq arenalarda 
keçirilən yarışlarda öz sözlərini 
deməklə yanaşı,  kifayət qədər 
təcrübələrini də artırıblar. Bu 
səbəbdəndir ki, ötən Olimpiya 
tsiklləri ilə müqayisədə, bu 
dəfə qazanılan uğurlar xeyli 
çoxdur. Ötən dördilliyin ən 
böyük yarışlarından olan “Bakı 
2015” I Avropa Oyunlarında 
qazanılan 56 medaldan 5-i ta-
ekvondonun payına düşürdü. 3 
qızıl, 1 gümüş və 1 bürünc me-
dalla (millimizin aktivinə qızıl 
medalları Ayxan Tağızadə, Mi-
lad Beiqi Harçeqani və Radik 
İsayev, gümüş medalı Fəridə 
Əzizova, bürünc medalı isə 
Patimat Abakarova yazdırıb) 

tarixi nəticə qazanan taekvon-
do üzrə millimiz qeyri-rəsmi 
komanda hesabında birinci 
yeri tutdu. Yığmamız, həm də 
qitə çempionatı, eləcə də Qran 
Pri və digər seriyadan olan 

beynəlxalq turnirlərdə yüksək 
uğurlar qazanıb. 2013-cü ildə 
keçirilmiş dünya çempionatını 
2 bürünc medalla 18-ci yerdə 
başa vuran millimizin qadınlar-
dan ibarət seçmə komandasının 
üzvü  Fəridə Əzizova (-67 
kg) qadınlar arasında analoji 
yarışda bürünc medal qaza-
nan  ilk idmançı olaraq, adını 
Azərbaycan taekvondo tarixinə 
yazdı.

2014-cü ili də taekvon-
doçularımız üçün uğurlu 
hesab etmək olar. Avropa 
çempionatı,  yeniyetmələr 
arasında dünya birinciliyi ilk 
dəfə Bakıda təşkil olundu. 
Avropa çempionatında 1 qızıl 
və 4 gümüş medala sevinən 
taekvondoçularımız komanda 
hesabında 5-ci oldular. Dünya 
birinciliyində isə dayanq usta-
larımız 1 qızıl, 1 gümüş medal 
qazandılar.  Həmin il Bakıda 
keçirilən Klubların Avropa 
çempionatında idmançılarımız 
5 qızıl, 3 gümüş, 6 bürünc 
medal əldə etməklə daha bir 
uğura imza atdılar. 2015-ci il 
isə daha məhsuldar oldu. Qeyd 
etdiyimiz kimi, ilk Avropa 

Oyunları ilə yanaşı, dünya 
çempionatında da komandamız 
möhtəşəm nailiyyət qazandı. 
87 kq-da Radik İsayev dünya 
çempionu adına sahib olmaq-
la, 14 illik qızıl həsrətinə son 

qoydu. Kişilərdən ibarət yığma 
komanda Meksikanın paytaxtı 
Mexikoda Dünya kubokunu 
qazanmaqla öz tarixində ən 
böyük qələbələrdən birinə nail 
oldu. 

Uğurların davamını gətirən 
komandamız üçün bu ilin ötən 
ayı da uğurlu oldu. Avropa 
Olimpiya təsnifat turniri, eləcə 
də, Avropa çempionatı koman-
damızın Olimpiada ərəfəsində 
yüksək fiziki formada olduğunu 
sübut etdi. İsveçrənin Montrö 
şəhərində keçirilən qitə çem-
pionatını Azərbaycan yığması 
bir dəst medalla başa vurdu 
- Milad Beigi Harçeqani (80 
kq) qızıl, Patimat Abakarova 
(53 kq) gümüş, Payam Qubadi 
Uqaz (87 kq) bürünc medal 
qazandılar. Komanda hesabında 
isə yığmamız Serbiya ilə 6-cı 
yeri bölüşdü. 

Ötən dörd il ərzində 
əldə edilmiş uğurlar, təbii 
ki, dövlət tərəfindən idman-
çılara göstərilən diqqət və 
Taekvondo Federasiyası-
nın bu istiqamətdə gördü-
yü məqsədyönlü tədbirlər 
nəticəsində mümkün olmuş-

dur. Avqustun 17-dən 20-nə 
qədər Carioca Arenasında baş 
tutacaq taekvondo idman növü 
üzrə yarışlarda müstəqillik 
tarixində birinci dəfə tam 
heyətlə - dörd taekvondoçu ilə 
təmsil olunmağımız bu idman 
növündə inkişafın parlaq 
göstəricisidir. Dörd idmançı-
nın hər birinin medala iddialı 
olduğu barədə məşqçilər kor-
pusunun fikirlərini və ötən 
dövr ərzində əldə edilmiş 
nailiyyətləri nəzərə alsaq, Rio 
Olimpiadasında taekvondo 
üzrə medal şanslarının böyük 
olduğu qənaətinə gələ bilərik. 
Dünya çempionu və bürünc 
mükafatçısı, Avropa çempi-
onu, ilk Avropa Oyunlarının, 
dünya kubokunun qalibi Radik 
İsayevin hətta Olimpiya çem-
pionu olmasına böyük ümidlər 
bəslənilir. Dünya çempionatın-
da qızıl medal qazanmaqla ko-
mandamızın 14 illik həsrətinə 
son qoyan dayanq ustasından 
taekvondo üzrə ilk Olimpiya 
medalını gözləyirik. Birinci 
Avropa Oyunlarının gümüş, 
qitə çempionatının bürünc mü-
kafatçısı dünya çempionatında 
bürünc medal qazanmaqla qa-
dınlar arasında ilkə imza atan 
Fəridə Əzizova da taekvondo 
üzrə ilk olimpiya medalının 
sahibi ola bilər. Avropa Oyun-
larının qalibi, qitə çempionatı-
nın gümüş,  İslam Həmrəyliyi 
Oyunlarının bürünc medalçısı 
Patimat Abakarovanın, Avropa 
çempionatının və birinci Av-
ropa Oyunlarının qalibi Milad 
Beigi Harçeqaninin son illər 
nüfuzlu yarışlarda öz sözlərini 
demələri, kifayət qədər 
təcrübəli idmançı kimi tanın-
maları da Rio Olimpiadasında 
onların medal şanslarını artırır. 
İnanırıq ki, bu mötəbər yarış-
larda tam heyətlə təmsil oluna-
caq komandamız Azərbaycan 
yığmasının aktivinə taekvondo 
üzrə Olimpiya medalları əlavə 
etməklə, həm də bu idman 
növünün tarixinə parlaq səhifə 
yazacaqlar. 

Leyla QURBANOVA, 
"Xalq qəzeti"

 � Qəbələ Beynəlxalq Musiqi Festivalının 
təməli yaxşı qoyulub və əldə olunan uğurları 
inkişaf etdirmək lazımdır.

AZƏRTAC xəbər verir 
ki, bu sözləri jurnalistlərə 
müsahibəsində VIII Qəbələ 
Beynəlxalq Musiqi Festi-
valının xüsusi qonağı olan 
bəstəkar və müğənni, Xalq 
artisti və Əməkdar incəsənət 
xadimi, Azərbaycanın 
Rusiyadakı səfiri Polad 
Bülbüloğlu deyib. Qəbələ 
Beynəlxalq Musiqi Festivalı-
nın əhəmiyyətindən danışan 
Polad Bülbüloğlu belə bir 
musiqi bayramının təşkilinə 
görə Azərbaycan Prezidenti 
İlham Əliyevə və birinci 
xanım Mehriban Əliyevaya 
təşəkkürünü bildirib. O, 
Qəbələ səhnəsinə oğlu, gənc 
dirijor Murtuza Bülbülün 
rəhbərlik etdiyi Azərbaycan 
Dövlət Simfonik Orkestri-
nin müşayiəti ilə çıxdığını, 
yerli və xarici tamaşaçılar 

qarşısında xalq və bəstəkar 
musiqilərini səsləndirdiyini, 
buna görə özünü xoşbəxt 
hesab etdiyini qeyd edib.

“Bu festivalın böyük po-
tensialı var. Hətta deyərdim 
ki, gözəl təbiət qoynunda 
ənənəvi olaraq keçirilən 
bu festivalı parlaq gələcək 
gözləyir. Özünüz də görür-
sünüz ki, ötən 8 ildə böyük 
uğurlar əldə olunub”, – deyə 
Polad Bülbüloğlu bildirib.

O qeyd edib ki, Qəbələ 
festivalı artıq dünyada tanınır 
və qəbul olunur: Bu musiqi 
tədbirində iştirak etmək bir 
çox musiqiçilərin arzusu-
na çevrilib və onlar dəvət 
gözləyirlər. Dünyanın tanın-
mış musiqiçiləri, solistləri 
Qəbələ səhnəsində konsert 
verirlər. Bu, böyük uğur-
dur. Təbii ki, həmin əcnəbi 

musiqiçilər öz ölkələrinə qa-
yıdanda Azərbaycan barədə, 
Qəbələ haqqında danışırlar. 
Bu da Azərbaycanın dün-
yada daha da tanınmasına 
kömək edir. Hazırda bir 
çox ölkələrdə bu cür böyük 
tədbirlərin təşkili üçün bəzən 
maliyyə məsələləri ilə bağlı 
müəyyən çətinliklər olur, 
amma Qəbələ Beynəlxalq 
Musiqi Festivalı kimi 
mühüm tədbirləri mütləq 
qoruyub saxlamaq və yaşat-
maq lazımdır. Çünki musiqi 
aləmində bu, böyük bayram-

dır. Azərbaycanın paytaxtdan 
və bölgələrindən insanlar 
bu festivalın konsertlərinə 
gəlirlər. Qəbələdə dincələn 
xarici turistlərin axşamlar 
klassik musiqi dinləmək 
üçün necə həvəslə festivala 
gəldiyini görürəm. İnanıram 
ki, bu festival hələ uzun illər 
yaşayacaq və böyük uğurlar 
əldə edəcək.

Atası ilə birgə Qəbələ 
festivalında uğurlu çıxışına 
görə çox sevindiyini deyən 
gənc dirijor Murtuza Bülbül 
tədbirin gözəl təşkil edil-
diyini, səhnənin tərtibatını, 
orkestrin çıxışını bəyəndiyini 
qeyd edib. Babasının və 
atasının musiqi sahəsindəki 
yolunu davam etdirəcəyini 
vurğulayan Murtuza Bülbül 
Moskvada dirijorluq üzrə 
məktəbə daxil olduğunu, 
sentyabrdan isə təhsil almağa 
başlayacağını bildirib.

Ermənistan silahlı bölmələri 
sutka ərzində atəşkəs rejimini 17 dəfə pozub

 � Ermənistan silahlı bölmələri cəbhənin müxtəlif istiqamətlərində 
iriçaplı pulemyotlardan və snayper tüfənglərindən də istifadə etməklə sutka 
ərzində atəşkəs rejimini ümumilikdə 17 dəfə pozub.
Müdafiə Nazirliyinin mətbuat xidmətindən  

bildiriblər ki, Ermənistanın İcevan rayonunun 
Paravakar, Noyemberyan rayonunun Berdavan, 
Barekamavan kəndlərində yerləşən mövqelərdən 
Ağstafa rayonu ərazisindəki adsız yüksəkliklərdə, 
Qazax rayonunun Kəmərli, Qaymaqlı kəndlərində, 
Berd rayonu ərazisindəki adsız yüksəkliklərdə 
yerləşən mövqelərdən Tovuz rayonu ərazisindəki ad-
sız yüksəkliklərdə, Krasnoselsk rayonu ərazisindəki 

adsız yüksəkliklərdə yerləşən mövqelərdən Gədəbəy 
rayonu ərazisindəki adsız yüksəkliklərdə yerləşən 
mövqelərimiz atəşə tutulub.

Tərtər rayonunun Çiləbürt, Füzuli rayonu-
nun Horadiz, Baş Qərvənd kəndləri yaxınlığında 
yerləşən mövqelərdən də Silahlı Qüvvələrimizin 
mövqeləri atəşə tutulub. 

AZƏRTAC

Polad BÜLBÜLOĞLU: 
Qəbələ festivalının təməli yaxşı qoyulub, 
uğurları inkişaf etdirmək lazımdır

 � Koreya döyüş sənəti taekvondonun 
xarakterik xüsusiyyətləri - döyüş zamanı 
ayaqların əllərdən daha çox fəal olmasındadır. 
"Taek"-ayaq, "kvon"-yumruq, "do" isə 
sənət mənasını verib ayaqla əl zərbələrini 
məqsədəuyğun yönləndirmə deməkdir. 1953-
cü ildə "Mudukvan" məktəbinin təşəbbüsü ilə 
yaradılan Koreya Tenqsudo İttifaqı 1989-cu ildən 
keçmiş sovetlər birliyində tanınıb.Dünyanın 
ən böyük taekvondo təşkilatları 1966-cı ildə 
yaradılmış Beynəlxalq Taekvondo Federasiyası 
(İTF) və 1973-cü ildən fəaliyyət göstərən 
Ümumdünya Taekvondo Federasiyalarıdır 
(WTF). 1988-ci il Seul və 1992-ci il Barselona Yay 
Olimpiya Oyunlarında nümayiş idman növü kimi 
təqdim olunan taekvondo, olimpiadaların rəsmi 
proqramına “Sidney-2000”-də daxil edilib.


